我尚親的人
演講：張邵棻  指導：蔡麗珠、蔡政良
各位評判老師、各位來賓逐家好，我是第oo號，今仔日我欲演講的題目是：我尚親的人
俗語講：「天下最憨的就是父母」，天下間的爸媽攏同款，只要認為對囝仔有好的幫助，絕對甘願犧牲自己，盡量予囝仔滿足。為我付出上濟，和我尚親的人就是我的父母。怹對囝兒序細所有的用心是無計較的，只有付出，不求回報，我的序大也是按呢，所以我尚親的人，就是我的阿爸佮阿母。 

我會凍輕鬆讀書、學跳舞佮各種的才藝，攏是阿爸佮阿母每日載上載落，拚生命咧賺錢佮支持，怹常常尬我說：『好田地，不如好子弟』、『予子千金，不如教子一藝』。所以阮序大人常常儉腸捏肚，不甘穿好、嘛不甘吃好，儉起來為我找上好的環境佮上好的老師，希望我專心學習，將來會凍出頭天，這份的溫情，我係永遠嘛無法度報答。

生活中難免有不如意的時陣，不管什麼大細項代誌，我攏會對阿爸佮阿母講，怹總是會耐心斟酌聽，為我煩惱，為我排解。俗語講：「一人主張，不值得兩人思量」，阿爸佮阿母定定苦勸我，「做牛著拖，做人著磨」，做代誌要把食苦當做食補，另外和人倒陣做伙，愛ㄟ記得有量才有福，因為天公總是疼憨人。多謝這兩位有智慧擱關心我的好朋友，我才會當逐工這邇快樂。

今仔日我會當徛惦遮，這攏是怹的支持佮鼓勵，替我演講寫稿，陪我暝日練習。等我大漢有能力的時，一定袂將怹放忘袂記。這馬的我欲更加認真、拍拚來學習，以後大漢的時，有好的成就，頭一個著是欲來感謝阿爸、阿母，到彼個時陣，換我來照顧因，報答因，因為怹是我尚親的人。 

  我的演講到這結束，多謝大家。

